«Гамьсез гомер өчен тумадым мин...» 
(Фатих Кәрим иҗатында моң, сагыш һәм сагыну мотивлары)

Фидания ЛЕРОНОВА, 
Казандагы 15 нче урта мәктәпнең татар теле һәм әдәбияты укытучысы 

Фатих Кәрим турында замандашы Сибгат Хәким болай дип язган иде: «Дөнья хәлләре кискенләшкән саен нигәдер Фатих Кәрим кебек кешеләр искә төшә. Ә бит Фатих Кәрим – Бөек Ватан сугышы шагыйре. Бүгенге дөнья белән узган сугышның арасы нигә шулай якыная? Ике кырыс чор. Татар совет поэзиясендә шул чорны Фатих Кәримнән дә тулырак чагылдырган башка бер шагыйрь дә юк. Кенигсберг янында сугышның бөек үренә күтәрелде, үзенең иҗат үренә күтәрелде, үз шөһрәтенә шул солдат үреннән карап үлде. Үзенә йөкләнгән зур эшне башкарып китте шагыйрь».

Сибгат Хәким белән килешми мөмкин түгел. Чынлап та, Ф.Кәримнең сугыш чорында язылган патриотик шигырьләре һәрвакыт беренче планда булачак. Шулай да әлеге язмабызда, бу теманы бераз читләтеп узып, шагыйрьнең моң, сагыну, сагыш белән төрелгән шигырьләренең кайберләренә тукталып үтик.
Менә Фатих Кәримнең «Сагындым» шигыре. Әлеге шигырьдә, исеменнән аңлашылганча, лирик геройның туган җирне, сөйгән ярын сагыну хисләре ярылып ята. Шагыйрь, төрле әдәби формалар эзләп тормыйча, күңелендәге уй-теләкләрен шигъри юлларга сала:

Идел буйларына тагын 

Әйләнеп кайтсам иде,

Ал чәчәкләр арасында
Бер җырлап ятсам иде.

Җир җиләге белән мине
Иркәм сыйласа иде,

Элеккечә бер иркәләп, 

Башым сыйпаса иде.  

Ошбу шигырь үзенең гадилеге, самимилеге белән күпме татар сугышчысы өчен үтә дә кадерле булгандыр. Һәр солдатның туган җиренә исән-имин кайту турындагы хыялын, сагыну-сагышын Фатих Кәрим шушы юлларга сыйдыра алган.
Фатих Кәрим шигырьләрендәге сагыш-кайгыны аңлау өчен, аның «Сибәли дә сибәли» шигырен укырга кирәк. Табигать күренешен сурәтләү белән бергә, шагыйрь беренче юллардан ук драматизмны ачып сала. «Төнге җилдә көзге яңгыр Сибәли дә сибәли...» юлларын укыганда, җаннарны өшетә торган көзге салкын төн күз алдына килә. Гомумән, бу шигырьдә бөтен деталь сурәт-кадр кебек алышынып тора:
Өс-баш юеш. Көрәкләргә
Үзле балчык сылаша;

Кабер казыйбыз тынлыкта,
Җил генә ыңгыраша...

Хәтта җилнең ыңгырашуын да ишеткән кебек буласың. Сагыш, иң югары ноктасына – кайгыга әверелеп, укучыны тетрәндерә. Кайгының да әле ниндие! Иң авыр кайгыны татар халкы кара кайгы, ди. «Сибәли дә сибәли...» шигырендә дә «кайгыдан наратлар карала». Сугыш чорының һәр төнендә, көнендә-сәгатендә кабатлана торган бу фаҗига берәүне дә битараф калдыра алмый:

Кайгыдан каралып торган
Япь-яшь нарат төбенә
Япь-яшь иптәшне күмгәнне
Күрә бары төн генә...

Сугыш турында «Без җиңәрбез!» дигән рухтагы шигырьләр янәшәсендә менә мондый сагыш, кайгы мотивларыннан торган шигъри әсәрләр дә кирәк. Алар күңелгә тиз үтеп керә, йөрәккә барып җитә. Бу исә шигырьнең нинди көчкә ия булуын дәлилли. «Сибәли дә сибәли» дә шигъри детальләр аша фикер һәм хис ташкыны бергә бирелә.
Шагыйрьнең эчке кичерешләргә – сагынуга, сагыш-моңга бай шигырьләренең тагын берсе – «Бизәкле ал яулыгың» шигыре: 

Яз саен ялкынлы кояш
Кар суларын эретә.

Ничә ел буе сине мин
Йөрәгемдә йөретәм...
Бу шигырьдә әдип табигатьне уятучы, җылытучы Яз белән йөрәкләргә дәрт бирә торган Мәхәббәтне тәңгәлләштерә. Шагыйрьнең сагынуы шулкадәр көчле ки, ул сөйгәне белән саубуллашкан чактагы һәр мизгелне искә төшерә:

Челтәр тоткан ак алъяпкыч, 

Бизәкле ал яулыгың
Җилфердәп калдылар җилдә
Яме булып авылның... 

Ак алъяпкыч – татар хатын-кызларының милли киеме, шигырьдә ул, авылларыбызның яме булган татар кызларын гәүдәләндерүче символик шигъри образ. Бизәкле ал яулык та татар кызларының башыннан төшмәгән. Шагыйрьнең сугыш елларында язылган мәхәббәт шигырьләре тормышчан булулары белән отышлы. Сугыштагы һәр солдат үзенең якынын, яраткан кешесен күз алдына китереп, сагынып укый торган шигырьләр язган Фатих Кәрим. 

Шундый шигырьләрнең тагын берсен – «Чәчәк атты гөлләр»не искә төшерик:

... Бу – мин, бәгърем, сагынып килдем сине,
Кил яныма, мин дә берүзем.

Мәхәббәтнең бөтен көче белән
Бер иркәлим сине, күз нурым...

Фатих Кәрим әлеге сөю шигырьләрен хатыны Кадриягә багышлап язган. Хыялдагы образга түгел, ике баласының әнисе Кадрия ханымга атап ялкынлы мәхәббәт шигырьләре язуы әдипкә карата хөрмәтне тагын да арттыра. Галимә Алсу Шәмсутова Фатих Кәримгә багышланган «Сагындым, бик сагындым...» дигән фәнни хезмәтендә болай дип яза: «Менә шундый аянычлы язмыш белән танышкач, Фатих Кәримнең сөю лирикасына дәрт биргән кеше дә, илһамчысы да Кадрия ханым икәнен белү йөрәкне тагын да тетрәтә. Нинди олы йөрәк, нинди олы мәхәббәткә ия булырга кирәк моның өчен!»  
Сугыш елларында язылган мәхәббәт шигырьләренең һәрберсендә сагыну, сагыш мотивлары өстенлек итә. 

Шагыйрьнең тагын бер шигыренә тукталыйк: «Соңгы тапкыр карыйм Иделгә»: 

Соңга тапкыр карыйм Иделгә,

Соңгы кабат күрим акканын,

Бәлки, бик тиз бире кайтмамын,

Сакланыр ул бары күңелдә...  
Бу юлларны укыганда лирик геройның күңеленнән бәреп чыккан хисләре, рухи халәте ачык чагыла. Ул моң-сагыш эчендә: туган җиребезнең символы булган Идел белән аның, бәлки, мәңгегә саубуллашуыдыр. Аерылышу, саубуллашу сагышны арттыра, күңелләргә кагыла. Түбәндәге юлларны укыгач, лирик геройга карата якты уй килә: аның көченә, ихтыярына, сүнмәс өметенә сокланмыйча мөмкин түгел:

Син борчылма, күңел, яз килсен, 

Кыр казлары кайтыр күлләргә,

Без кайтырбыз туган илләргә,

Башлар гына исән-сау булсын! 

Шулай зур өметләр белән язса да, Фатих Кәрим сугыш кырларында ятып кала. Шагыйрьнең биографиясе белән таныш һәр кеше аның нинди газаплар кичерүен яхшы белә. Шул рәнҗетелүләр, нахак гаепләүләр, сугыш аның күңел лирикасына сагыну, сагыш, моң мотивлары алып кергән.  

Шагыйрьнең «Казан» шигыре дә әлеге сүзләребезне тагын бер кат дәлилли. Бу шигырь гел сагыш-моңнан гына тора:

... Тоткарлыксыз бер сагыш кабына,

Дөрли сагыш минем күңелдә...

... Дулкын тавышын тыңлап хис алам
Сагышымны җырда язарга...

Фатих Кәрим Казанны, Иделне сагына. Казанны ул «җыр бишегем» дип атый. 

«Казан күренә, Казан! Ул бит минем Җырлар чәчәгемнең түтәле», дип язуы да шагыйрьнең сагынуының бик көчле булуын раслый, сагышы, үзе әйтмешли, «сыеша алмый минем күңелгә».

Фатих Кәримнең шигырьләреннән, тормыш юлыннан аңлашылганча, ул – корычтай нык ихтыярлы, илен үлеп яратучы патриот шагыйрь. Шул ук вакытта, ул – кайнар хисле, сагыш-моң, сагыну белән тулы, нечкә күңелле легендар шәхес тә! Шагыйрь: «Гамьсез гомер өчен тумадым мин...» дип яза. Әйе, гамьсез гомер өчен тумаган ул, ялкынланып яшәгән! 

